
'Bestak eta mozkorraldiak' izeneko topaketak hasi ziren atzo Baionan. Hiru egunez, hainbat arlotako adituek bestaren gizarte funtzioa eta arriskuen prebentzioa sakonduko dute.

Algarak limurturik eta arriskuei adi

Aitor Renteria - Baiona 

Garaiak aldatzen direnean besta egiteko erak aldatzen direla adierazi zuen Richard Irazustak, Alkoholaren eta Droga Menpekotasunaren Kontrako Elkarteko zuzendariak. Baionako aretoan, gizartearen irudi zabala zegoen beha: gazteak, psikologoak, poliziak, hautetsiak, medikuak, soziologoak... Garai batean besta bakarrak herrietakoak baziren ere, egun astebururo ikus daiteke jende metatzea, alkoholaren eta legez kontrako produktuen kontsumoa. Osasun mailan zein errepideetan sor daitezkeen arriskuak aitzinikusteko parada eskaini nahi zuten. Aldi berean, bestaren sena errespetatu nahi zutela azaldu zuen Irazustak. 

Alta, Eric Morvan Baionako suprefetaren ikuspegiak lehen atala baino ez zuen kontuan hartu, bestaren segurtasuna eta boterearen erantzukizuna. «Anitzetan besta ongi bukatzen da zorionez, baina Estatuaren erantzukizuna ezin da patuaren esku utzi». Asteburuetan gazteen autoak alkoholez beterik egoten direla nabarmendu zuen; gero eta alkohol azkarragoak edaten dituztela, eta arin, oso arin. 

Bestak ohiko funtzioa ez duela betetzen gehitu zuen Jean Louis Balmes Nimeseko unibertsitateko irakasleak. «Mozkorraldirako aitzakia hutsa bihurtu da, funtzio sozialik gabe». 
Bestaren funtzioa 

Bestaren funtzioa ulertzeko galdera egokiak paratu behar direla azaldu zuen Michel Maffesoli Parisko Sorbona unibertsitateko soziologia irakasleak. Gizarteak ildo egonkorrak baditu, bestaren funtzioa egonkortasun hori inarrostea dela erranez. «Pertsona ez da bakarrik izaki arrazionala, talde joerak ditu mundu zabalean, elkartu beharra». Legearen eta egonkortasunaren presioz pertsonaren baitan dagoen animalia ukatzen delarik, norbanakoa basakeriaren mugan jartzen dela erran zuen. 
Norbanakoaren eta pertsonaren bereizketa egin zuen. Maffesoliren arabera, mendeetan sistema baten irizpideetan hezitako norbanakoak segurtasuna, egonkortasuna, aldaketa eza hobesten du. Baina hori jasanezina denez, ororen buru gatazka bortitzak, iraultzak gertatzen direla ondorioztatu zuen. Pertsona kontzeptuak animaliaren izaera barneratzen duela zehaztu zuen. Indarrean dagoen egonkortasuna inarrosten du, hasiera eta bukaera duen une batean sistema bera hausten du, epe hori bukatu ondoren egonkortasunera itzultzeko. 

«Eredu patriarkalaren isla da heziketaren inposaketa, pertsona nortasunez husten duena». Bestak egoera hori inarrosteko parada ematen duela deritzo. Haustura proposatzen duten ideiak, denboraren poderioz, egonkortu eta eredu bihurtzen direla azaldu zuen. 

Asteburuetan mozkortzen diren gazteen kasuan, gizarte funtzioa baino, mozkorraldiak gazteen norberekeria islatzen duela deitoratu zuen Baionako komisario batek. Ezetz ihardetsi zion Maffesolik. 

Besta gizakiak behar duen homeopatia dela azaldu zion. Gazteen kasuan, bertzeen begiraden bidez indartzen dutela nortasuna. Alde horretatik, besta eta mozkorraldia iniziazio errituaren prozesuan kokatu zituen. Ikuspegi horretan, gazteak ez du onartzen izatea gizarteak finkatu dion pertsonaia, eta, bertzeen begiraden bidez, bere nortasunaren bila ari da. «Batzuetan mingarria da, baina hori da prozedura naturala gizakiarengan». 

